
  Янка Журба



  



  


  Вершы для дзяцей



  
    

  


  
    
      
        
          
            
              


              


              


              


              Першыя сняжынкі



              



              Лётаюць, сыплюцца


              Зоркі-сняжынкі —


              Белыя, лёгкія,


              Быццам пушынкі.


              Роўна так сцелюцца


              У вёсцы і ў полі,


              Круцяцца, крулсацца


              Ціха, паволі.



              Дзецям тут весела,


              Хоць і марозна:



              Цёпла за гульнямі,


              Зімка не грозна.



              Шумна забегаем


              Тут удагонкі,



              Гулка пакоціцца


              Голас наш звонкі.



              Жыва праложым тут


              Новыя сцежкі,


              Дружна наладзім мы


              Гульні у снежкі.



              Лётаюць, сыплюцца


              Снежныя зоркі...


              Будзем на саначках


              Ездзіць мы з горкі.



              



              

            

          

        

      

    

  


  
    
      
        
          
            
              


              Дзед Мароз


              



              У вопратцы белай


              Шырокай, даўгой


              3 вялікай пушыстай


              Мятлой-барадой


              Прыйшоў к нам здалёку


              Дзядуля Мароз,



              Завеі і холад


              3 сабою прынёс.



              У бель апранае


              Ён дрэвы, кусты,



              На рэчках, азёрах


              Будуе масты.



              Па вуліцах ходзіць


              Ды снегам хрушчыць,


              Вятры з сабой водзіць,


              У дрэвах трашчыць.



              Ён грукае ў сцены


              I хат і сяней


              Ды голасам гулкім


              Склікае дзяцей:



              «Выходзьце, рабяты!



              Час ладзіць каток.



              Дык жыва ж за працу,


              Шумлівы гурток!»



              



              

            

          

        

      

    

  


  
    
      
        
          
            
              


              


              Наша ёлка


              У школьным клубе ёлка


              Прыгожая стаіць:


              Красою пышнай вабіць,


              Уся аж зіхаціць.


              Высока на галінцы


              Вавёрачка сядзіць,


              Трымае ў лапках шышку,


              Што золатам блішчыць.


              Спыніўся каля ёлкі


              Калматы звер-мядзведзь,


              Нібы на сонцы хоча


              Сваю спіну пагрэць.



              Вунь заяц палахлівы


              Пад ёлачку бяжыць,



              А хітрая лісіца


              Услед яму глядзіць.


              Прыгожыя тут птушкі


              I рыбкі мільгацяць,



              I грушы, i цукеркі,



              I яблыкі вісяць.



              3 галінак парашуты


              Спускаюцца на дол,



              А вунь і самалёты


              Ўзляцелі аж пад столь.


              Развесістая ёлка


              Красою зіхаціць,



              А ў самым версе зорка


              Чырвоная гарыць.



              

            

          

        

      

    

  


  
    
      
        
          
            
              


              


              Зімой


              Люблю я прасторы


              Зімовай парой,


              Як ззяе дзень ясны


              Двівоснай красой.



              Тут снег на палянах


              Блішчыць весялей,



              А шчокі ірдзеюць


              За кветкі ярчэй.



              Вось цягнуцца з лесу


              3 дрывамі вазы;



              Па гладзі бліскучай


              Скрыпяць палазы.



              На санках-лядзянках —


              Грамадка дзяцей.



              Іх радасць сягоння


              За сонца святлей.



              А вунь і на лыжах,



              Бы тыя ганцы,



              Па гладкай паляне


              Імчацца хлапцы.



              Пад снежнаю коўдрай


              Спяць руні палёў,


              Што ў маі купчаста


              Узнімуцца зноў.



              



              

            

          

        

      

    

  


  
    
      
        
          
            
              


              


              Напрадвесні


              Годзе, сняжыначкі,


              Сыпацца з неба!


              Цёплага сонца


              Чакае ўжо глеба.



              Мы нагуляліся


              3 вамі уволю,



              Баб наляпілі



              Са снегу даволі.



              Хутка растопяць вас


              Сонца праменні;



              Рэк, ручаёў



              Мы пачуем бурление.


              Ўдосталь нап’ецца


              Матуля-зямліца


              Свелсай, сцюдзёнай


              Вясенняй вадзіцы.


              Скора пальюцца


              Вясёлыя песні


              Жаўранкаў звонкіх


              У нас напрадвесні.


              Дружна пасадзім



              Там розныя дрэвы,



              У садзе зазвоняць


              Вясёлыя спевы.



              



              

            

          

        

      

    

  


  
    
      
        
          
            
              


              


              Вясна прыйшла


              



              Тут нядаўна так сярдзіта


              дзед-мароз гручэў у вокны,


              ў полі выла завіруха,


              а сягоння прыляцела


              зноў вясна к нам маладуха.


              


              3 стрэх ліюцца бомы-кроплі,


              на шляху руччы-музыкі


              ладзяць гучную капэлю.


              У паветры лыоцца звоны,—


              гэта птушкі прыляцелі.


              Шпак рассеўся на шпакоўні


              і заводзіць спеў вясёлы.



              На бярозцы, ля крыніцы,


              што бадзёра так булькоча,


              пра вясну пяе сініца.



              Птушкі радуюцца шчыра,


              што прырода абудзілась,


              што зямлю сагрэла сонца...



              I ліецца ўжо ў паветры


              песня жаўранка бясконца.



              



              

            

          

        

      

    

  


  
    
      
        
          
            
              


              


              


              Шпак


              



              Зніклі завірухі,


              К нам вясна прыйшла


              Веснавое сонца


              Многа шле цяпла.



              Сёння раніцою


              Прыляцеў к нам шпак,


              Сеў ён на бярозцы


              I спявае так:


              «Выхадзіце, дзеці,


              Сустракаць вясну!



              Устала ўжо прырода


              3 зімовага сну.



              На лугу ўжо скора


              Кветкі зацвітуць,



              А над імі пчолкі


              Звонка загудуць».



              



              

            

          

        

      

    

  


  
    
      
        
          
            
              


              


              Пчолка


              



              Веснавое сонца


              Росы падбірае.


              Вылецела ў поле


              Пчолка залатая.



              Ёй за шчырай працай


              Весела у полі:



              Луг прыбраны ў кветкі


              I наўкол раздолле.



              3 рання да змяркання


              Пчолка залатая


              Лётае па кветках


              Ды мядок збірае.



              Шмат сабрала пчолка


              Мёду з розных кветак,—


              Дома ім пакорміць


              Родных пчолак-дзетак.



              У вуллі работа


              Цэлы дзень кіпела.



              Вечарам з дабычай


              Пчолка прыляцела.



              



              

            

          

        

      

    

  


  
    
      
        
          
            
              


              


              Сыплюцца пялёсткі...


              



              Сыплюцца пялёсткі


              беласнежным пухам,


              засцілаюць сцежкі


              пульхным абрусам.


              Смех вясновы хлёсткі


              нішчыць сум і скруху.


              Музыкай-усмешкай


              пракаціўся гром.


              Сонца залатое


              поле й лес прыбрала


              ў зорныя калёры,


              што агнём гараць.



              3 песняю вясёлай


              пойдзем, дзеткі, ў поле,


              возьмемся за працу


              дружнай грамадой.



              У полі вёскі й сёлы,—


              дбаюць там аб долі.


              Будзьма й мы старацца,


              нібы пчолак рой.



              



              

            

          

        

      

    

  


  
    
      
        
          
            
              


              Дзяўчынка і кветкі


              



              Кветачкі сінія,


              Як май, прыгожыя


              Вясной раджаліся,


              Ў расе купаліся.


              Усходзіць сонейка,


              Заходзіць сонейка —


              Пялёсткі сінія


              Расою іскрацца.



              


              Во пчолка звонкая


              Хінецца к венчыку;


              


              Ўвесь дзень праменісты


              Збірае мёд яна.


              Вось матылёк мільгнуў


              Сняжынкай белаю;



              Яму тут весела


              У ззянні сонечным.


              Прыйшла дзяўчынка ў луг,


              Прыйшла маленькая,


              Нарвала кветак шмат


              Рукой рупліваю.


              Яна спляла сабе


              Вянок прыгожанькі,


              Пайшла па полі з ім


              3 вясёлай песняю:


              «Кветачкі сінія,


              Як май, прыгожыя


              Вясной раджаліся,



              У расе купаліся...»



              



              

            

          

        

      

    

  


  
    
      
        
          
            
              


              


              


              


              Ластаўкі


              



              У пуні калгаснай,


              Дзе сена складалі,



              Дзве ластаўкі месца


              Сабе выбіралі.



              А выбраўшы месца,


              Гняздзечка ляпілі,



              У дзюбачках гліну,


              Саломку насілі.



              Пушынкі і пер’е


              Няслі ў сваю хатку,



              Каб мякка і цёпла


              Было птушаняткам.



              


              Настаў адпачынак.


              Пявунні прыселі,


              Вясёлую песеньку


              Гучна запелі.


              3 іх шчырай работы


              Дзівіліся людзі:



              «Утульная хатка


              Тут ластаўкам будзе!»



              Закончана праца,



              Гатова гняздзечка;


              З’явіліся скора


              У гняздзечку яечкі.



              I ластаўка-мамка


              На яйках сядзела,



              Дзень кожны і ноччу


              Рупліва іх грэла.



              Прыйшоў дзень шчаслівы


              Для птушак у пуні,


              Вялікай уцехі


              Прыждалі пявунні:



              У цёплым гняздзечку


              Заціўкалі дзеткі,



              I мушак прасілі


              Сабе малалеткі.



              I ластаўкі часта


              Ім ежу насілі


              I свежай вадою


              Старанна паілі.



              Прыйшоў час — і ластаўкі


              Дзетак-пястушак



              


              Вучылі ўжо лётаць,


              Лавіць сабе мушак.


              Вось выраслі дзеткі,


              За лета ўзмацнелі,


              Пад восень у вырай


              Яны паляцелі.


              
                

              


              



              

            

          

        

      

    

  


  
    
      
        
          
            
              


              


              


              Летам


              



              Скончана вучоба,


              Заяснела лета;


              Шчыра і старанна


              Ім зямля сагрэта.



              Свежы летні ранак


              Яркім сонцам свеціць...


              Сёння ў лес любімы


              Пойдзем з вамі, дзеці,


              Многа знойдзем ягад


              Там паміж кустамі.


              Зашуміць лагодна


              Лісце дрэў над намі.



              Там булькоча ціха


              Рэчка на прасторы.


              Запяём мы ў лесе


              Песню дружным хорам.


              Будуць пець вясёла


              Разам з намі птушкі;



              3 намі загамоняць


              I жучкі і мушкі.



              



              

            

          

        

      

    

  


  
    
      
        
          
            
              


              


              Пастушок


              



              Сонца толькі што ўзышло,


              Шле наўкол сваё святло.



              Над палямі птушак хор:



              Спевам поўніцца прастор.


              Абуджаецца калгас,



              Каб паспець на працу ў час.


              Выйшаў з хаты пастушок


              I зайграў ён у ражок:


              «Тру-гу-гу-гу, тру-гу-гу!..



              Добра будзе на лугу


              Сёння статку пагуляць,



              Роснай траўкі пашчыпаць».



              I кароўкі ўміг яму


              Адказалі: «Му-му-му!..



              Будзем цэлы дзень гуляць,


              Траўку смачную шчыпаць.



              Там рачулка ўдаль бяжыць;



              Мы ваду ў ёй будзем піць.



              А як скончыцца дзянёк,



              Сонца сядзе за лясок,—



              У калгас мы вечарком


              Прыйдзем з смачным малаком».



              



              

            

          

        

      

    

  


  
    
      
        
          
            
              


              


              Раніцай


              



              Ціхі ранак... Хлопчык Янка


              Нешта доўга сёння спіць.


              Татка кажа: «Устань, сыночак,


              Годзе сны табе ўжо сніць!



              Дзень сягоння цёплы, ясны:


              Пойдзем дровы мы рубаць.



              


              Нарубаўшы дроў уволю,


              У поле пойдзем пагуляць.



              Там нарвеш прыгожых кветак,


              Шмат пабачыш матылькоў,



              Там спаткаеш многа дзетак —


              Жвавых, шчырых дружбакоў.



              Паглядзі, як грае сонца,



              I ліецца спеў вясны.



              Птушкі звоняць у аконца —


              Працаваць завуць яны».



              Жыва ўстаў з пасцелі Янка;


              Шмат бадзёрасці даў сон.



              Разам з таткам на работу


              3 новай сілай выйшаў ён.



              



              

            

          

        

      

    

  


  
    
      
        
          
            
              


              


              


              


              Янук у лесе


              



              На ўсходзе румяніцца неба...


              Янук выганяе карову,


              Спяшаецца вельмі хлапчук.


              Дагнаўшы старога Міколу


              3 вялікай трубой серабрыстай,


              У лес паімчаўся хлапчук...



              А вось. і калгасная пушча,



              А колькі тут рознай прынады,


              А колькі чырвоных суніц!..



              Зайшоў ён у самую гушчу:



              Ён кожнаму кусціку рады,



              Бо лес так прыемна шуміць,



              


              I Янку заўсёды ён вабіць


              Разложыстым дахам зялёным


              I гоманам птушак лясных.


              Тут стромкія ясені, грабы,


              Бярозы, рабіны і клёны,



              Тут водар смалістай сасны.



              Дол выслан сунічнікам, лісцем,


              Цвіце каляровасцю кветак,


              Што зораць вясёлкай-расой.



              I хлопчыку ўсё люба ў лесе,



              Усё Янку страчае прыветна,



              Усё цешыць красою сваёй.



              

            

          

        

      

    

  


  
    
      
        
          
            
              


              


              


              Сярод прыроды


              



              3 песняй, дзеці, сёння ў поле,—


              Гэй, цвярдзей, наш крок!


              Сабіраць гербарый школе


              Пойдзе наш гурток.



              Вось і поле... Мы ўдыхаем


              Свежы пах палёў.



              Узмацнім жа да прыроды


              Мы сваю любоў!



              Тут навучыць нас прырода


              Ў шчырай працы ясыць.



              Навакол зірніце ўважна —


              Праца скрозь кіпіць.



              Залатыя пчолкі ўюцца


              I збіраюць мёд;



              Песні жаўранкаў ліюцца —



              Весел іх палёт.



              


              Вунь схіліліся з прыветам


              Сінія званкі;


              У праменнях сонца ўюцца


              Мушкі, матылькі.



              Вось прыйшлі мы ў гай зялёны;



              Праца ў ім кругом.



              Вунь мурашкі за работай:



              Свой будуюць дом...



              Дык любіце ж вы прыроду,


              Хараство яе:



              Сэрца б’ецца тут шчасліва,



              А душа пяе.



              



              

            

          

        

      

    

  


  
    
      
        
          
            
              


              


              У школу


              Сонейка зірнула


              Ў мёрзлае акно,


              Іскрамі заззяла


              Дзіўна так яно.



              Раненька прачнуўся


              Хлопчык Васілёк


              I ў акно убачыў


              Светленькі дзянёк.



              Жыва ён памыўся,


              Паўтарыў урок,


              Скоранька паснедаў


              3 таткам Васілёк.



              Сёння дзень вясёлы,


              Ззяе яснатой:



              Добра бегчы ў школу


              Дзеткам грамадой.



              За акном, як срэбра,


              Скрозь бялеўся снег.


              Хлопчык хутка ў школу


              3 сябрамі пабег.



              



              

            

          

        

      

    

  


  
    
      
        
          
            
              


              


              За вучобу!


              



              Вецер шастае наўкола,


              Спеў заводзіць у бары.


              Зазвініць сягоння школа


              Галасамі дзетвары.



              Адпачылі мы на славу;


              Шчасным быў наш летні час:



              


              I на рэчку і ў дуброву


              Вандравалі мы не раз.


              Сёння ранак ціхі, ясны;


              Свежасць ён нясе палям.


              Сёння першы дзень вучобы,


              Час ісці у школу нам.



              Залацістай раніцою


              У клас мы радасна ідзём.


              Там утульна, светла, чыста;


              Школа — наш любімы дом.



              Там ужо шумяць рабяты,



              I чакаюць кнігі нас.



              Свежых сіл у нас багата,—


              За вучобу ўзяцца час!



              
                

              


              
                

              


              
                

              


              
                

              


              
                

              


              
                

              


              
                

              


              
                

              


              
                

              


              



              



              
                

              


              
                

              


              
                

              


              
                

              


              
                

              


              
                

              


              
                

              


              



              

            

          

        

      

    

  


  
    
      
        
          
            
              


              


              Мядзведзь


              



              Прыйшла з вятрамі восень,


              Шуміць высокі лес.


              Пайшоў мядзведзь па лесе,


              Далёка ў глуш залез.



              Пад елкай вырыў яму,


              Паслаў у ёй галлё,—



              I ўжо ў яго гатова


              Зімовае жыллё.



              А каб мароз траскучы


              Не улез к яму зімой,



              Наклаў галля пад новай


              Бярлогаю сваёй.



              


              Вось мішка ўжо ў бярлозе,


              Утульна тут яму.


              Паправіў ён галінкі,



              Залег на ўсю зіму.



              Прыйшла зіма з марозам,


              Заснуў і лес і бор.



              Завеі заспявалі


              На ўвесь лясны прастор.



              А мішка і не дбае:



              Яго спакойны сон.



              Ён спідь на мяккім вецці


              Аж да вясенніх дзён.



              А як вясна сагрэла


              Лясы, палі, сады —


              Мядзведзь з бярлогі выйшаў


              Шукаць сабе яды.



              

            

          

        

      

    

  


  
    
      
        
          
            
              


              


              


              Вавёрка


              



              Я рухавы звярок,


              Заўжды весела мне.


              Мая хатка — дупло


              На высокай сасне.


              Я на дубе нарву


              Шмат буйных жалудоў


              I к зімовай пары


              Прынясу іх дамоў.



              На галінках сасны


              Я грыбоў насушу,



              Іх багата к зіме


              У свой дом нанашу.



              


              Я рухавы звярок,


              Шмат арэхаў знайду,


              Самых лепшых нарву


              I ў дупло накладу.


              Не баюся зімой


              Я марозаў ліхіх:


              Спачываю ў дупле


              На лісточках сухіх.



              А як сонца зірне,



              Я скачу па сасне.


              Цёпла ў шубе маёй


              I суровай зімой.



              



              

            

          

        

      

    

  


  
    
      
        
          
            
              


              


              


              У зімовы вечар


              



              Маці адвячоркам


              Села ля акна:


              Хоча дзецям казку


              Расказаць яна.



              Каля роднай мамкі


              Селі мы ў радок.



              Нам прытульна, добра,


              Цёплы наш куток.



              Завіруха вые


              Ў цемрадзі пустой.


              Палілася казка


              Хваляй залатой.



              Пра таго асілка,



              Што павёў народ,



              Каб прагнаць з краіны


              Ўвесь варожы род.



              


              Слухаем уважна


              Мы матульчын сказ.


              Шпарка пралятае


              Наш вячэрні час.


              Роем нашы думкі


              Хуценька плывуць


              Ўдаль, за акіяны,



              Ў небяспечны пуць.



              Хай завеі ў полі,



              Хай і сівер там,—


              Тут, у цёплай хаце,


              Добра з маткай нам.



              



              

            

          

        

      

    

  


  
    
      
        
          
            
              


              


              Коцік


              



              (Паводле народной песні)


              



              Хлопчык любіць коціка,


              Лашчыць ён варкоціка,—


              Коцік міл яму.


              3 ім на двор гуляць ідзе,


              Часта малачка дае


              Ён сябру свайму.


              Ходзіць коцік беленькі,


              Хвосцік яго шэранькі,



              А бяжыць — стралой.


              К хлопцу прытуляецца,


              Спінкай выгінаецца,


              Хвост яго — дугой.


              Як убачыць птушачку,


              Хутка шчабятушачку


              Хоча ён схапіць:



              


              Вочкі разгараюцца,


              Кіпці выпускаюцца,


              Ён за ёй бяжыць.


              Поўсць яго пушыстая,


              Беленькая, чыстая,


              Мяккая, як лён.


              Мышкі, сцеражыцеся,


              Ціха!.. беражыцеся!


              Уміг вас зловіць ён.



              

            

          

        

      

    

  


  
    
      
        
          
            
              


              


              


              Бабулька і козлік


              



              (Паводле народнай казкі)


              



              Шэранькі козлік


              Жыў у бабулькі,


              Быццам у роднай


              Мілай матулькі.



              Козліка бабка


              Дужа любіла,



              Свежай травою


              Часта карміла.



              Шчыра дзень кожны


              Яго даглядала,



              Смачнага пойла


              Ўранні давала.



              Ў сенцах на сене


              Клаўся ён спаці,



              Ў гай разам з бабкай


              Бегаў гуляці.



              


              Козлік задумаў


              Бегчы ў лясочак:


              Стаў яму цесен


              Бліжні гаёчак.



              Ўраз разбурыў ён


              Тын ля дамочка


              I апынуўся


              Ў цёмным лясочку.



              У лесе, дзе густа


              Сосны стаялі,



              Козліка зверы


              Хутка дагналі...



              Плакала доўга


              Ў хаце бабулька,


              Як па дзіцяці


              Плача матулька.

